
314. L-Onor. Stanley Zammit u l-Onor. Rebekah Borg f’isimhom u f’isem l-Oppożizzjoni jipproponu:
Billi l-Ministru għal Għawdex u l-Ippjanar, l-Onor. Clint Camilleri, wara deċiżjoni tal-Kabinett tal-Ministri, ta struzzjonijiet lill-Awtorità tal-Ippjanar sabiex twettaq proċess biex issir reviżjoni parzjali tal-Pjan Lokali għall-Portijiet tat-Tramuntana ta’ Malta, u b’mod speċifiku fir-rigward taż-żona tax-Xatt ta’ San Ġorġ f’San Ġiljan;
Billi huwa xieraq li kwalunkwe tibdil fil-Pjani Lokali għandu dejjem ikun wieħed li jħares tassew l-ambjent u l-kwalità tal-ħajja tar-residenti;
Billi kull proċess għandu jkun wieħed trasparenti, kontabbli u li jnissel fiduċja;
Billi huwa kruċjali li ssir laqgħa urġenti sabiex nistgħu neżaminaw b’mod trasparenti d-deċiżjonijiet tal-gvern, minn stadju bikri, li għandhom impatt dirett fuq is-soċjetà u l-ambjent;
Billi l-Membri tal-Oppożizzjoni fil-Kumitat Permanenti dwar l-Ambjent, it-Tibdil fil-Klima u l-Ippjanar tal-Iżvilupp talbu liċ-Chairperson tal-istess Kumitat sabiex isejjaħ laqgħa urġenti tal-istess Kumitat sabiex il-Ministru responsabli mill-Ippjanar jidher quddiem il-Kumitat u jagħti spjegazzjoni dettaljata dwar dak li ġie deċiż mill-Kabinett u dwar l-istruzzjonijiet li huwa ta lill-Awtorità tal-Ippjanar;
Billi l-Membri tal-Oppożizzjoni ġew infurmati miċ-Chairperson tal-istess Kumitat li l-Att dwar l-Ippjanar tal-Iżvilupp (Kap. 552 tal-Liġijiet ta’ Malta) qed jiġi interpretat bħala li jipprekludi li dan jista’ isir;
Billi l-Kamra ma għandhiex tinħela f’legaliżmi dwar il-proċeduri tal-Parlament u għandha tħeġġeġ u tiżgura li l-Kamra stess u l-Kumitat tagħha jiltaqgħu sabiex jiddiskutu u jagħmlu skrutinju effettiv tad-deċizjonijiet tal-Gvern;
Billi skont diversi rulings mogħtija mill-Ispeaker ta’ din il-Kamra, huwa meħtieġ li ssir mozzjoni fil-plenarja sabiex il-Kamra tagħti poter addizzjonali lill-Kumitat Permanenti dwar l-Ambjent, it-Tibdil fil-Klima u l-Ippjanar tal-Iżvilupp sabiex ikun jista’ jiltaqa’ u jiddiskuti materja u għalhekk jitwessgħu l-poteri tal-istess Kumitat u tingħata l-awtorizzazzjoni mill-Kamra għal dan il-għan;
Għal dawn ir-raġunijiet din il-Kamra taqbel u tirrisolvi li:
Il-Kumitat Permanenti dwar l-Ambjent, it-Tibdil fil-Klima u l-Ippjanar tal-Iżvilupp jingħata s-setgħa li jiltaqa’, jiddiskuti u jikkunsidra d-deċiżjoni tal-Gvern li ssir reviżjoni tal-Pjan Lokali għall-Portijiet tat-Tramuntana ta’ Malta, u b’mod speċifiku fir-rigward taż-żona tax-Xatt ta’ San Ġorġ f’San Ġiljan; u
Il-Ministru għal Għawdex u l-Ippjanar, l-Onor. Clint Camilleri, għandu jidher quddiem il-Kumitat Permanenti dwar l-Ambjent, it-Tibdil fil-Klima u l-Ippjanar tal-Iżvilupp u jagħti l-informazzjoni, id-dokumenti u l-ispjegazzjonijiet kollha meħtieġa lill-istess Kumitat dwar id-deċiżjoni tal-Gvern li ssir reviżjoni tal-Pjan Lokali għal Portijiet tat-Tramuntana ta’ Malta, u, b’mod speċifiku fir-rigward taż-żona tax-Xatt ta’ San Ġorġ f’San Ġiljan.

